
Grupo Político ELKARREKIN DONOSTIA (Podemos / Ezker Antiza-IU / Equo Berdeak) Talde Politikoa

Ijentea, 1, 20003 Donostia / San Sebastián
Tel. 943481717 -

Donostian, 2020ko otsailaren 21ean

UDALBATZAKO IDAZKARI NAGUSIARI

EMISIO GUTXIKO EREMU BAT EZARTZEARI BURUZKO MOZIOA

Elkarrekin  Donostia udal  talde  politikoko  zinegotzi  Haizea  Garay  Gallasteguik,  indarrean dagoen

Udalbatzaren  Araudi  Organikoaren  89.  artikuluaren  babesean,  honako  KONTROL  MOZIO  hau

aurkezten  du  hirian  emisio  gutxiko  eremu  bat  ezartzeari  buruz  LURRALDE  GARAPEN  ETA

PLANIFIKAZIO BATZORDEAN aurkeztutako interpelazioaren ondorioz.

JUSTIFIKAZIOA

Ezin da denboran luzatu  klima aldaketari  aurre egiteko neurrien ezarpena eta  aplikazioa.  Klima

aldaketari, eta, oro har, horrek ekarriko dituen ingurumen arazoei buruzko alertak gutxienez hamar

urteko ibilbidea du erakundeetan, planteamendu gisa. Horren adibide da Europako Batzordearen

Ibilbide Orria, 2011n idatzia, politika sektorialak klima aldaketarekin edo karbono emisio gutxikoekin

bateratzeko asmoz, edo Eusko Jaurlaritzaren 2050 Klima Aldaketaren Euskal Estrategia, 2015. urtean

argitaratua.

Hala  ere,  gure  ustez,  klima  aldaketaren  arazoa  ez  dago  ondo  barneratuta  erakundeetan,  edo,

behintzat, ez da neurririk hartzen klima aldaketaren larritasunak eskatzen duen arintasunez.

Donostiako  Udalak  ondo  asko  ezagutzen  du  larrialdi  klimatikoaren  arazoa,  eta,  hain  zuzen,

konpromisoak hartu izan ditu,  esate baterako, 2017an Klimaren eta Energiaren aldeko Alkateen

Mundu Itun berria sinatzea. Itun horren arabera, 2007ko oinarri urtearen aldean 2030ean emisioak

% 40  murrizteko  konpromisoa  hartu  zen.  Sinadura  horren  bidez,  era  berean,  klima  aldaketa

arintzeko eta hartara egokitzeko lanari elkarrekin ekiteko konpromisoa hartu zuen udalak. Gainera,

hiriak klima aldaketari aurre egiteko, udalak bere Klima 2050 Ekintza Plana egin zuen 2018an. Plan

horren sarreran hauxe adierazten zen: “Ez da politika publiko bat garatzeko beste plan bat soilik,

baizik eta udalerriko politika publiko guztien egituratzailea”.

Joan  den  urtarrilaren  amaieran,  Estatuko  Gobernuak  jakinarazi  zuen  Trantsizio  Ekologikoko

Ministerioa  Klima  Aldaketari  buruzko  Legearen  aurreproiektu  batean  lanean  ari  dela,  larrialdi

klimatikoari aurre egiteko. Aurreproiektu hori bukatutakoan, Kongresura bidaliko da. Aurreproiektu

horretan proposatzen diren neurrien artean dago 50.000 biztanletik gorako udalerrietan emisio

gutxiko eremu bat ezartzea, herrigune handietako kutsadura murrizteko.

Klima 2050 Ekintza Planean (47. eta 64. orrialdeak) proposatutako mugikortasun ekintzen artean

ere jasota dago eremu hori ezartzea, eta 2020tik aurrera ezarriko dela esaten da. Zehazki, honela

dago jasota ekintza hori:

• Emisio gutxiko eremua sortzea. Murrizketak aplikatzea ibilgailu kutsatzaileak hirian

perimetro  mugatu  batean  sartzeko,  berotegi  efektuko  gas  gehien  eta  airearen

kalitaterako kaltegarrienak isurtzen dituztenen erabilera murrizteko. 2020tik aurrera

diesel ibilgailuak pasatzeko murrizketak.

Batzordean zinegotzi ordezkariari galdetu ondoren, hark adierazi du ezin dela epeei buruz hitz egin,

ez eta emisio gutxiko eremu hori non ezarriko den ere, oraindik ez baita horri buruzko azterketarik

egin. 2018ko Klima 2050 Ekintza Planean ezarritako helburua 2020an Donostian eremu hori sortzea

bazen ere, udalak neurri hori ezartzeko azterketa egin beharko luke. Eta ez, beraz, Estatuan garatuko

den Klima Aldaketaren Legearen ondorioz eta nahitaez egin behar delako.

Era berean, zinegotzi ordezkariak batzordean jakinarazi zuen azterketa datozen asteetan aterako

dela lizitaziora.

Horregatik  guztiagatik,  Legearen Aurreproiektuan eta  Klima 2050  Planean bertan  aurreikusitako

ekintzan ezarritako epeak kontuan hartuta, honako hau aurkezten dugu:

KONTROL MOZIOA

1. Donostiako  Udalbatzak  Udal  Gobernuari  eskatzen dio  2020an emisio  gutxiko  eremu bat

sortu eta abian jar dezala, Klima 2050 Planean ezarritako epea betez.

2. Donostiako Udalbatzak  udal  gobernuari  eskatzen dio  planeamenduko,  ingurumeneko eta

mugikortasuneko kontseilu sektorialen artean lan egiteko mekanismoak ezar ditzala, hirian

emisio gutxiko eremu bat sortzeko ekarpenak bildu ahal izateko.

3. Donostiako  Udalbatzak  udal  gobernuari  eskatzen  dio  udal  taldeei  informazioa  eman

diezaiela eta herritar guztiei  jakinaraz diezaiela zein neurri  zehatz hartuko diren eta zein

epetan ezarriko den hirian emisio gutxiko eremu bat.

Stua.: Haizea Garay Gallastegui

Elkarrekin Donostia udal taldeko zinegotzia


